
CEIP Pepe de Xan Baña 
    Santa Comba

BOLETÍN PARA AS FAMILIAS

Queremos facer chegar aos vosos fogares  o noso proxecto de biblioteca escolar que este curso comezou a funcionar.
A vosa axuda e interese nel é moi importante para nós e para a formación dos vosos fillos/as. 
Animádevos a ler este boletín e participade con nós, facéndonos suxestións que nos axuden a mellorar día a día neste proxecto no que poñemos todo o noso esforzo e ilusión.

       Curso 2005/2006
       Equipo de Biblioteca
Como é?

Moitos de vós xa coñecedes o noso colexio e sabedes da nosa Sala Castelao onde lemos en voz alta, interpretamos ou dramatizamos textos para todo aquel que queira asistir á sesión. Nesta sala tamén están expostos parte dos libros de literatura infantil e xuvenil. Os que non a coñezades quedades convidados a facelo cando queirades pois é de toda a comunidade educativa e vós como pais/nais                                pertencedes a ela. 

Contamos  no noso centro tamén con outro espazo: a nosa Fucoteca. Neste mo-mento está informatizada e toda a comunidade educativa (o alumnado, profesorado, persoal non docente), teñen o seu carné de biblioteca que lles permite facer uso do préstamo dos  libros que temos rexistrados.. Nela ubícanse os fondos documentais incluíndo láminas e mapas, material audiovisual, literatura para adultos e parte da literatura infantil e xuvenil. Tamén está o posto de bibliotecario. 
A entrada da escola completa a biblioteca, facendo de zona de exposición e recuncho de lectura libre. Nun expositor expóñense os libros relacionados coa temática a traballar e noutros expositores están os xornais , revistas e textos de producción propia
Como funciona?


Cada trimestre eliximos un tema para traballar. O traballo de aula compleméntase con tarefas relacionadas co tema elixido e isto resulta moi motivador para os rapaces.. En realidade o importante non é o tema , senón as destrezas e hábitos que dende pequenos irán adquirindo os nosos rapaces e rapazas xa que estas idades son as máis propicias para desenvolver todas as capacidades: intelixencia, creatividade, memoria, sensibilidade e, sobre todo, gusto pola lectura

 O  tema traballámolo así:
· Decoración das zonas comúns (entrada, Sala Castelao...)

· O noso Mago Fuco ( personaxe principal da Sala Castelao) envía unha carta ás distintas aulas informando do tema a traballar e recomendando algúns libros  relacionados co tema escollido.
· Exposición dos libros da nosa biblioteca relacionados co tema nos expositores da entrada. Estes libros lenos os rapaces nos recreos de forma voluntaria nas mesas do recuncho de lectura libre..
· Lecturas en voz alta os martes e venres en horario de recreo do comedor 

· Actividades de aula relacionadas coa temática escollida  (facer contos, buscar información e elaborar traballos con ela, realizar traballos plásticos referidos á temática escollida....)

Para que o facemos?

A biblioteca é un lugar de lectura, consulta e procura de información. Poñendo en marcha este proxecto pretendemos:

- Que os nosos alumnos e alumnas descubran a lectura como fonte de pracer .

- Que se interesen polo que acontece na súa redonda e ser transmisores de cultura.

- Aumentar os seus desexos de saber, dándolles a oportunidade de facelo por eles mesmos. 

- Poñer ao seu alcance a información que aparece nos libros, enciclopedias, internet... para adquirir as técnicas de estudio que lles serán moi útiles nos anos vindeiros..
- Mellorar a expresión tanto oral como escrita, potenciando a nosa lingua e tamén axudándolles a enriquecerse con outras linguas.

- Descubrir o gusto polo traballo ben feito, aprender a organizarse en grupo e valorar a escoita como proceso  para madurar como persoas.

Como funciona o préstamo?
Dende a biblioteca facemos, por suposto, préstamos de libros para ler na casa. Para iso temos establecido un horario nas horas de recreo de xeito que cando un usuario/a da biblioteca quere coller un libro pode acudir á biblioteca e alí un profesor/a realiza o préstamo a través do ordenador e utilizando os carnés que cada usuario ten. Os libros préstanse durante quince días . Devólvense do mesmo xeito ou tamén se pode prorrogar o tempo se non se acabou de ler. Cada usuario/a pode ter un máximo de tres libros na casa .Cando se devolve un libro debe estar en bo estado, de non ser así o lector deberá repoñelo .
Manter a orde dos libros na biblioteca é cousa de todos/as polo que cando se devolve un libro debemos procurar colocalo no andel do que foi collido, todos os libros teñen a súa etiqueta que identifica o nivel ao que pertence e o idioma no que está escrito.

Que pretendemos coas familias?
Vós como pais estades na obriga de valorar o traballo dos vosos fillos e participar con eles cando sexa necesario na lectura pola que eles mostren interese.. É recomendable ler con eles favorecendo as destrezas lectoras no momento de aprender a ler e transmitíndolles dende a casa que os libros son fonte de información e pracer. Mais adiante eles deberán ler solos pero como pais deberiamos interesarnos polas lecturas que leven á casa e favorecer momentos propicios para a lectura, por exemplo un pouquiño antes de durmir.
A nosa biblioteca tamén é vosa e podedes facer uso dela, so tendes que pasar polo colexio e facer o carné de usuario e con el participar do préstamo .

Todos queremos que os nosos rapaces medren, aprendan e se interesen por saber, Ese é o fin que perseguimos coa nosa biblioteca. 









